
25intandokazi ISOLEZWE,
ULWESINE, AGASTI 24, 2017

PHILI MJOLI 

OWESIFAZANE onepulazi 

lamawolintshi, ulamula 

namagrebhisi uthi 

ayikho into eyamphatha kabi 

njengokuhluleka ukukhokhela 

abasebenzi ngesikhathi evula 

ibhizinisi lakhe.

UNkk Smangele Gumede 

ongumnikazi wepulazi 

elingu-220 hectares, iNtathakusa, 

eliseRichards Bay,  uwine 

umncitiswano emunxeni  wabalimi 

besifazane abakhiqizela ukuhweba, 

ngesonto eledlule. 

NgeSonto uzobe eqhathwe 

nabesifazane bakwezinye 

izifundazwe kwiNational Female 

Farmer of  the Year.

UNkk Gumede, owathola ipulazi 

ngaphansi kohlelo lukahulumeni 

lokunikezwa kwababencishwe  

amathuba umhlaba, iProactive 

Acquisition Strategy,  ngo-2007.

Uthe uhambo lwakhe 

olubheke empumelelweni 

beluwumqansa kodwa akazange 

aliphonse ithawula. Ubunzima 

ahlangabezane nabo uthe 

bebumfundisa ukuthi kumele 

azixazulule kanjani izinkinga. 

“Uyacabanga ukuthi abasebenzi 

bazokwethemba kanjani uma 

wehluleka ukubakhokhela 

ngenyanga yokuqala ungenile. 

“Ngahlala phansi nabo 

ngabachazela ukuthi lokhu 

kudalwe wukuthi ngingene 

epulazini ingxenye yomkhiqizo 

isuvuniwe.

“Umkhiqizo engawuvuna 

wakhipha imali engenele yokuthi 

ngikhokhele zonke izindleko 

zepulazi zenyanga,” kusho yena.

Uthe waqhubeka kunzima waze 

waphetha ngokuthi abasebenzi 

abehlukanise izigaba ezimbili, 

basebenze amasonto amabili 

ngenyanga ukuze wonke umuntu 

abe nemali ayiholayo.

“Ngaqhubeka kunzima ngo-

2011 ngathola imali ekhishwa 

wumnyango wezomhlaba 

yokuthuthukisa abalimi abasuke 

bethole amapulazi ngezinhlelo 

zikahulumeni, iRecapitalisation. 

“Ngeshwa ngathola u-25% 

wemali okwakumele ngiyithole, 

angikwazanga ukuthenga zonke 

izinto zokuthuthukisa umkhiqizo 

ezazizokwenza isimo sibe ngcono.”

Epulazini lakhe utshale nomoba 

athi uwudayisela abakwa-Hulett. 

imikhiqizo yamawolintshi uthe 

uyidayisela inkampani yasePort 

Elizabeth nenye yaseKapa 

ewudayisa phesheya.

Utshale amawolitshi inaval 

ne-valentia, igrape fruit ebizwa 

nge-star ruby nenye ebizwa-much. 

Ngesikhathi efaka isicelo 

sokuthengelwa ipulazi uthe 

wayevele engafuni ukuthola ipulazi 

elitshala izinto ezijwayelekile.

“Ekhaya ngikhule kutshalwa 

ummbila nezinye izinto 

ezijwayelekile, emzini ngafika 

kutshalwa umoba. 

“Ngangifisa ukuthi ngingene 

emkhakheni engingawazi nebala 

kwaba njalo,” 

Uqhube wathi izihlahla 

zomkhiqizo wakhe zikhiqiza 

iminyaka emithathu kuya 

kwemine kodwa umanyolo ofakwa 

ezihlahleni yiwona obizayo.

Imali ayiwine emncintiswaneni 

uzothenga ngayo imoto 

yokusebenza ngoba  

ubengenayo.

UNKK Smangele Gumede ophakathi ehalaliselwa uNkk Makhosi 
Xhakaza noNgqongqoshe wezoLimo KwaZulu-Natal ngokuwina 
emkhakheni wokukhiqizela ukudayisa  Isithombe: Doctor Ngcobo

Waphatheka 
kabi ehluleka 
ukuholela 
abasebenzi

UNKK Smangele 
Gumede ozobe 
eqhathwe 
nabanye abalimi 
besifazane 
emncintiswaneni 
iNationa Female 
Farmer of the year 
ezobe ingeSonto 

Isithombe :  
SITHUNYELWE

NGESINYE isikhathi iphupho 

lokwenza umsebenzi othile 

kugcina kuyiphupho noma ngabe 

uwufundele lowo msebenzi.

UNksz Tumi Pakkies  wase-

Adams Mission ongumthwebuli 

wezithombe ozimele wayehlele 

ukuthi uzoba ngumthwebuli 

wezokungcebeleka, ashuthe 

izithombe ezixoxa indaba 

ngezindawo ezithile 

zokungcebeleka,  bese enza 

imibukiso ngalezo zithombe zakhe 

kodwa akuzange kwenzeke lokho.

UNksz Pakkies owenza izifundo 

zeTourism nePhotography, akukho 

okwakusemqondweni wakhe 

njengokuhamba umhlaba eshutha 

izindawo zokuvakasha, athwebule 

izithombe ezizokwenza ufise 

ukuvakashela kulezo zindawo. 

“Ngangingawufuni umsebenzi 

ojwayelekile wokushuthela 

izinkampani. Ngangikholwa 

ukuthi ukunqinda amandla 

ngemigomo obekelwe yona 

inkampani.  

“Ngathi ngiqeda ukufunda 

ngathuthukisa ulwazi lwami 

ngokuthi ngingene emkhakheni 

wokushuthela amaphephandaba, 

ngemuva kwalokho kwaqhamuka 

umbono wokushutha imindeni,” 

kusho uNksz Pakkies.

Ekuqashweni uthe wabona 

ukuthi akuyona into ayifunayo, 

waqoka ukuba umthwebuli 

ozimele. Uthe ugxile ekuthwebuleni 

izithombe zemindeni nezingane 

ezincane.

“Uma umndeni ufuna ukuba 

nezithombe uya estudio uyoshutha. 

Ngiza nestudio sami ekhaya lawo, 

ngishutha kusukela enganeni 

ezelwe kuze kufinyelele kumuntu 

omdala. Kuyangithokozisa  ukuba 

wumthwebuli ozimele ngoba 

ngisebenza ngemigomo yami, 

umqashi wami ikhasimende,” 

kusho uNksz Pakkies.

Ukuncintisana kulo msebenzi 

uveze ukuthi kukhulu kakhulu 

kodwa yena udla ngokuthi uma 

eke walithola ikhasimende, wenza 

isiqiniseko sokuthi ngeke liphinde 

lithathe omunye umthwebuli.

“Umsebenzi wami yiwona 

ongitholela elinye ikhasimende. 

Ngenza okungaphezulu kwalokho 

ebesivumelene ngakho. 

“Ngenza isiqiniseko sokuthi 

ngifika ngaphambi kwesikhathi 

esivumelene ngaso. Ngikhombise 

ikhasimende ezinye izinhlobo 

zezithombe umndeni ongazithatha 

ndawonye,” kusho uNksz Pakkies.

Nakuba ekujabulela 

ukuzisebenza kodwa uthi zikhona 

izingqinamba abhekana nazo uma 

eqashiwe, njengokuthi abanye 

abantu abamethembi kahle 

umthwebuli wesifazane bacabanga 

ukuthi kunezithombe ezithile 

angeke akwazi ukuzithatha.

“Asikho isithombe 

esingakwehlula ngenxa yobulili. 

Uma sikwehlulile kusuke 

kungenxa yokuthi ulwazi awunalo 

kahle nakumuntu wesilisa lokho 

kuyenzeka,” kusho uNksz Pakkies.

Ukuzisebenza uthe kudinga 

umuntu owaziyo ukuthi 

umsebenzi wokuthwebula ubuye 

usebenze ngesikhathi sonyaka. 

Abantu abaningi benza imicimbi 

entwasahlobo nasehlobo. 

Ngezinye izikhathi zonyaka 

kuyacweba.

“Ngaleso sikhathi uma kukhona 

uhlobo lwezithombe ogxile kuzo 

njengakho ukushutha imindeni 

uyaqhubeka usebenze. 

“Okuhle ngalokhu ukuthi 

noma befuna ukuthatha isithombe 

sosana abaphumi ekhaya bayafona 

ngifike namathuluzi afanele,” 

kusho uNksz Pakkies.

Owayeshuthela amaphephandaba 
usewumthwebuli ozimele

UNKSZ Tumi Pakkies  wase-Adams Mission ongumthwebuli

PHILI MJOLI 


